
İNFORMASIYA ƏLDƏ OLUNMASI SAHƏSINDƏ DURUM AĞIRLAŞIR 

 Media mənsubları və vətəndaş cəmiyyəti institutları ölkədə informasiya əldə edilməsi sahəsindəki durumla bağlı çərşənbə axşamı RATİ-də müzakirələr keçirib.

“İnformasiya əldə edilməsi haqqında”, eləcə də biznes fəaliyyətini tənizmləyən “Kommerisya sirləri haqqında və “Hüquqi şəxslərin dövlət qeydiyyatına alınması qaydaları haqqında” qanunlara  parlament səviyyəsində dəyişikliklər müzakirə obyekti olub. Bütünlükdə gözlənilən bu dəyişikliklər informasiya əldə olunmasını məhdudlaşdıran hal kimi dəyərləndirilib. 

Media Hüququ İnstitutunun rəhbəri Rəşid Hacılı biznes fəaliyyətilə bağlı iki qanuna gözlənilən dəyişiklikləri daha təhlükəli adlandırıb. Bu dəyişikliklər şirkətlər, şirkət rəhbərlərilə bağlı informasiyaların gizli saxlanmasına hesablanıb. Dəyişikliklərin məhz hökumətin marağında olması qeyd edilib. Gözlənilən  məhdudlaşdırmaların səbəblərinin açıqlanmaması tənqid olunub. Belə gizliliyin korrupsiyaya qarşı mübarizənin özünə ciddi maneə yaratması xəbərdarlığı edilib. 

Hüquqşünas Ələsgər Məmmədli biznes fəaliyyətilə bağlı informasiyaların gizli saxlanması haqda müddəaların qanunda əksini tapmasını informasiya əldə olunmasını çətinləşdirdyini deyib. Belə ki, hazırda məhkəmələr informasiya mənbəyinin üzərinə informasiyanı verməli olması öhdəliyi qoya bilir. Amma bu dəyişikliklər qanunda əksini tapdıqdan sonra məhkəmələr bu tipli jurnalist sorğularını rədd etmək səlahiyyəti qazanır. Ə.Məmmədli informasiya azadlığı haqda Azərbaycan hökumətinin Avtopa Şurası (AŞ) qarşısında öhdəlik götürdüyünü deyib. Bu dəyişikliyi rəsmi Bakının AŞ-dan çıxmaq səyi kimi dəyərləndirib.   

Natiqlər nəzərdə tutulan qanunlara dəyişikliklərin mürtəce mahiyyətli olmasını nəzərə alaraq bu haqda beynəlxalq qurumları, Bakıya səfərə gələcək ABŞ dövlət katibi Hillari Klintonu mıəlumatlandırmağı vacib sayıblar. 

RATİ direktoru Emin Hüseynov məsələ ilə bağlı media qurumları və vətəndaş cəmiyyəti institutları təmsilçilərinin iştirakı ilə iyunun11-də “İnformasiya azadlığı” Forumu keçirmək təklifi verib.

TAĞI ƏHMƏDOV “AZADLIQ” QƏZETİNDƏN 200 MİN MANAT İSTƏYİR

İyunun 4-də Yasamal rayon Məhkəməsində hakim Elçin Qurbanovun sədrliyi ilə Bakı Metropoliteninin rəisi Tağı Əhmədovun “Azadlıq” qəzetinə qarşı iddiasına əsasən məhkəmə prosesi keçirilib. Bu barədə bu gün (5 iyun) Reportyorların Azadlıq və Təhlükəsizlik İnstitutuna (RATİ) “Media Hüquqları İnstitutu”nun hüquqşünası Fariz Namazlı məlumat verib.

Vəkilin sözlərinə görə, dünən keçirilən məhkəmə iclasında iddiaçı tərəfin iki nümayəndəsi və cavabdeh tərəfin nümayəndəsi iştirak ediblər. Cavabdeh tərəfin etirazı məhkəməyə təqdim olunub və hakim E.Qurbanov növbəti prosesi 12 iyun saat 15:00-a təyin  edib.

Xatırladaq ki, Bakı Metropoliteninin rəisi Tağı Əhmədov “Azadlıq” qəzetinin 8 aprel 2012-ci il tarixli sayında dərc olunan “Tağı Əhmədov 5 qəpikləri mənimsədi” sərlövhəli məqalədə özünün  şərəf və ləyaqətinin alçaldıldığını, işgüzar nüfuzuna xələl gətirildiyini bildirərək, “Azadlıq” qəzetinin üzərinə təkzib vermək və vurduğu mənəvi zərərə görə 200 000 AZN təzminat ödəmək vəzifəsi qoyan qərar qəbul etməsi iddiası ilə Yasamal rayon Məhkəməsinə müraciət edib.

Qeyd edək ki, “Azadlıq” qəzeti 1989-cu il oktyabrın 24-dən çıxır və gündəlik nəşr olunur.

PARLAYAN GUNƏŞ NƏŞRİYYATININ ƏMƏKDAŞLARI HƏBS EDİLİB

“Parlayan günəş” nəşriyyatının 3 əməkdaşı həbs olunaraq, 5 sutkamüddətinə həbs cəzasına məhkum edilib. Bu barədə musavat.com  saytı məlumat yayıb.

Məlumatda bildirilir ki,  iyunun 1-də Nizami Rayon Polis İdarəsi 25-ci polis bölməsinin əməkdaşları nəşriyyatın direktoru Nurman Şahmərdanlını və digər əməkdaşlar Qabil Şahmərdanov və İsmayıl Süleymanovu həbs edib. Daha sonra ofisdə olan bütün kitab və komputerləri müsadirə ediblər. Səbəb kimi nəşriyyatın lisenziyasız işlədiyi və vergidən yayınması göstərilib.

Nəşriyyatın direktoru N. Şahmərdanlının atası Elman Şahmərdanlı RATİ-yə açıqlamasında bildirdi ki, dünən saat 6-da Nizami Rayon Polis İdarəsi 25-ci polis bölməsinə getsə də, oğlu barədə məlumat öyrənə bilməyib:

“Növbətçi ancaq onu mənə dedi ki, 5 sutkalıq həbs müddəti bitdikdən sonra iş üzrə araşdırma aparılacaq”,  - deyə E. Şahmərdanov qeyd etdi. 

Nizami Rayon Polis İdarəsi 25-ci polis bölməsinin rəisi Rəfail Albabayev bu gün (5 iyun)  RATİ-yə bildirib ki, iyunun 2-də saxlanılanlar barədə Nizami rayon Məhkəməsi  5 sutkalıq həbs cəzası verib və hazırda nəşriyyatın əməkdaşları Baş Mütəşəkkil Cinayətkarlıqla Mübarizə İdarəsində saxlanılırlar.

Qeyd edək ki, 2009-cu ildən fəaliyyət göstərən “Parlayan günəş” indiyədək 30-dək kitab buraxıb. Əsasən dini kitablar çap edən nəşriyyat müsəlman alimlərinin əsərlərini tərcümə edib. Nəşriyyatın kitabları qanuni olub, Dini Qurumlarla İş üzrə Dövlət Komitəsində lisenziyalaşdırılıb.

